објавено на 13.Февруари 2008 година 

П Р О Г Р А М А
за проширена репродукција на шумите
за 2008 година
I
Со оваа програма, согласно Буџетот на Република Македонија за 2008 година (,,Службен весник на Република Македонија" бр.160/2007), Раздел 14001 - Министерство за земјоделство, шумарство и водостопанство, Програма 2 -Шумарство, Потпрограма 20 - Шумарство, Ставка 485 - Други нефинансиски средства, се утврдува видот и обемот на активностите кои ќе се финанансираат, извршителите на работите, изворот и износот на средствата, како и начинот на користење на средствата за извршени работи во 2008 година. 

Средствата за реализација на оваа програма, особено ќе се користат за: 

- пошумување на голини и ерозивни земјишта и мелиорација на деградирани шуми и шикари; 

-санирање на опожарени шумски површини и спречување на ширењето на масовното сушење на боровите шуми и шумски култури; 

- нега, превентивна заштита и сузбивање на растителни болести и штетници во шуми и шумски култури подигнати на голини, површини во кои е извршена мелиорација на деградирани шуми и шикари и 

- обезбедување на шумски саден материјал за пошумување. 

II
За извршување на активностите од дел I на оваа програма, се утврдуваат средства од следните извори : 

денари 

1. Буџетот на РМ 110.000.000,00 
2. Сопствените приходи 50.000.000,00 
- ЈП и други 42.500.000,00 

- промет на дрво 500.000,00 

- приватни шуми 7.000.000,00 

Вкупно: 160.000.000,00 
  

III
Средствата од дел II на оваа програма ќе се користат за следните намени: 

1. Пошумување: 

1.а За пошумување на голини и ерозивни земјишта се утврдуваат средства во износ од 51.300.000,00 денари. 

Со овие средства ќе се изврши пошумување на голини и ерозивни земјишта во државна сопственост. Извршителот на работите ќе изврши пошумување на механизирано или рачно подготвена почва, ќе обезбеди и посади соодветен број на шумски саден материјал и ќе изврши други работи кои се потребни за комплетно пошумување на 1.282,50 ха. За извршено пошумување на 1 ха ќе се исплатат по 40.000,00 денари, или за 1.282,50 ха вкупно 51.300.000,00 денари; 

1.б. За мелиорација на деградирани дабови шуми со пошумување, утврдени се средства во износ од 6.000.000,00 денари.
Со овие средства ќе се изврши преведување на деградирани дабови шуми во повисока форма на одгледување, на површина од 150 ха. Извршителот на работите ќе изврши отстранување на постоечката дрвна маса, ќе изврши соодветна припрема на почвата за пошумување и ќе изврши пошумување со садници од родот на дабовите (Querqus) . За извршување на мелиорација ќе се исплатат по 40.000,00 денари за 1 хектар, или за 150 ха вкупно 6.000.000,00 денари; 

1.в За отстранување на последиците од шумски пожари од пошироки размери со пошумување, односно преку вештачка обнова, утврдени се средства во износ од 70.000.000,00 денари;
Со овие средства ќе се изврши отстранување на последиците од шумски пожари од пошироки размери преку вештачка обнова на површина од 1.000 ха. Извршителот на работите ќе изврши отстранување на изгорена дрвна маса (сосема или стебла кои се делумно оштетени и кои претставуваат заришта за ширење на болести и штетници), ќе воспостави шумски ред, ќе изврши соодветна припрема на почвата за пошумување и ќе изврши повторно пошумување со садници. За извршување на оваа мерка, ќе се исплатат по 70.000,00 денари за 1 ха, или за 1.000 ха, или вкупно 70.000.000,00 денари;
1.г За обезбедување на шумски саден материјал, утврдени се средства во износ од 4.248.800,00 денари. Со овие средства ќе се обезбедат вкупно 350.000 шумски садници кои ќе се користат за следните намени: 

-за пошумување на земјиште во приватна сопственост (голини, сечишта и др.) ќе се обезбедат 300.000 броја садници со просечна цена од 12,00 денари за една садница и ќе им се доделат на сопствениците на приватното земјиште преку ПЕ на Министерството за земјоделство, шумарство и водостопанство и 

-за спроведување на Одлуката за определување ден за еколошка акција на младите во Република Македонија (,,Службен весник на Република Македонија" бр. 58/2001) ќе се обезбедат 49.900 садници, од кои со просечна цена од 12,00 денари за една садница и 100 садници со просечна цена од 500,00 денари за една садница. Садниците ќе се распределат рамномерно на општинските координативни одбори, односно други организатори за спроведување на Еколошката акцијата во Република Македонија преку подрачните единици на Министерството за земјоделство, шумарство и водостопанство. 

2. За спроведување на одгледни мерки со прореди во шумски култури и во шуми до 30 годишна возраст подигнати на голини и ерозивни земјишта, утврдени се средства во износ од 7.200.000,00 денари. 

Со овие средства ќе се извршат прореди во шумските култури и во шуми до 30 годишна возраст на површина од 600 ха, од кои во државна сопственост на површина од 540 ха и во приватна сопственост на површина од 60 ха. За извршување на одгледните мерки ќе се исплатат по 12.000,00 денари за 1 хектар, или за 600 ха вкупно7.200.000,00 денари. 

3. За спречување на ширењето на масовното сушење на боровите шуми и шумски култури, утврдени се средства во износ од 2.000.000,00 денари. 

Со овие средства ќе се изврши спречување на ширењето на масовното сушење на боровите шуми и шумски култури во регионите на Прилеп, Битола и Берово, на површина од 50 ха. Извршителот на работите ќе изврши сечење на исушените стебла и стебла кои се во фаза на сушење, отстранување на посечената дрвна маса и воспоставување на шумски ред. За извршување на оваа мерка, ќе се исплатат по 40.000,00 денари за 1 ха, или за 50 ха вкупно 2.000.000,00 денари.

4. За заштита на шумите и шумските култури од растителни болести и штетни инсекти, утврдени се средства во износ од 10.800.000,00 денари. 

Со овие средства ќе се реализираат следните работи: 

- ќе се извршат теренски увиди и лабораториски испитувања на главните причинители за оштетувањата на шумите и шумските култури во Република Македонија. Исто така, ќе се изврши анализирање на податоците од биоиндикациските точки поставени на територијата на Република Македонија, добиени од шумарските инженери задолжени за заштита на шумите на своето подрачје, вработени во субјектите кои стопанисуваат со шумите. Работите ќе се извршат од страна на експертите од Катедрата за заштита на шумите и дрвото при Шумарскиот факултет - Скопје, односно Центарот за ИДП служба. Врз основа на детални анализи, Центарот за ИДП служба ќе изготви Извештај за здравствената состојба на шумите во Република Македонија за 2007 година и ќе препорача мерки кои треба да се преземат за да се спречи ширењето на определени штетници и ќе изготви Извештај за здравствената состојба на шумите на биоиндикациските точки во 2007 година. За оваа намена се определуваат средства во износ од 800.000,00 денари и 

- ќе се изврши авиосузбивање на штетникот боров четник (Thaumatopea pityocampa Schiff. ) во боровите шуми и шумски култури на површина од околу 10.000 ха во повеќе региони во Република Македонија. За извршување на оваа мерка се определуваат средства во износ од 10.000.000,00 денари. 

5. За исплата на неизмирени обврски по Програмата за проширена репродукција на шумите во 2007 година, утврдени се средства во износ од 2.725.923,00 денари. 

6. За финансирање на активностите и мерките кои се во директна функција на програмските активности, утврдени се средства во износ од 3.025.277,00 денари и тоа за : 

- Изработка на Студија за превентивна и пресупресивна заштита на шумите од пожари во Република Македонија, утврдени се средства во износ од 800.000,00 денари; 

- Изработка на Студија за шумски подрачја ризични од ерозија во Република Македонија, утврдени се средства во износ од 1.000.000,00 денари; 

- Изработка на Студија за развој на шумска патна мрежа во Република Македонија, утврдени се средства во износ од 1.200.000,00 денари; 

- Недоволно предвидени работи кои ќе произлезат во текот на годината при реализација на програмата, утврдени се средства во износ од 25.277,00 денари. 

7. За имлементација на Програмата за проширена репродукција на шумите за 2008 година, односно за спроведување на програмските активности, утврдени се средства во износ од 2.700.000, 00 денари. 
Овие средства ќе се користат за учество на конгреси, советувања, семинари, симпозиуми, билатерални, мултилатерални и други средби од областа на шумарството кои се во функција на стручно унапредување и осовременување на програмските активности и материјално-технички средства за имплементирање на активностите предвидени со програмата. 

IV
Реализацијата на работите наведени во дел III, точка 1.а, 1.б, 1.в, 2 и 3 од оваа програма, ќе се врши врз основа на соодветни оперативни програми изработени од страна на извршителите на работите. Со програмите се утврдуваат мерките кои ќе се извршат, локациите, вкупната површина изразена во ха, како и другите поединости кои се поврзани со конкретната работна задача. Програмите се изработуваат на концизен и јасен начин. 

Извршителите на работите, односно корисниците на средствата од дел III, точка 1.а, 1.б, 1.в и 3 на оваа програма, се правните лица од областа на шумарството, односно Јавното прертпријатие ,,Македонски шуми"- Скопје и правните лица кои вршат одгледување и заштита на шумите за посебна намена. 

Извршителите на работите, односно корисниците на средствата од дел III, точка 2 на оваа програма, се правните лица од областа на шумарството, односно Јавното прертпријатие ,,Македонски шуми"- Скопје, правните лица кои вршат одгледување и заштита на шумите за посебна намена и сопствениците на приватни шуми. 

Садниците наведени во дел III, точка 1.г од оваа програма, ќе се употребат за пошумување на земјиште во приватна сопственост и за спроведување на Еколошката акција на младите во Република Македонија. Корисници на шумските садници се сопствениците на приватно земјиште кои планираат да извршат пошумување на определена површина, а корисниците на садниците за спроведување на Еколошката акција се општинските координативни одбори, односно други организатори на Еколошката акција. 

Распределба на шумските садници наменети за пошумување од дел III, точка 1.г, ќе се врши преку подрачните единици на Министерството за земјоделство, шумарство и водостопанство. 

V
Исплатата на средствата од дел III, точка 1.а, 1.б, 1.в, 2 и 3 на оваа програма, ќе се врши врз основа на склучени договори помеѓу Министерството за земјоделство, шумарство и водостопанство и ЈП ,,Македонски шуми"- Скопје, правните лица кои вршат одгледување и заштита на шумите за посебна намена и сопствениците на приватните шуми. 

Исплатата на средствата од дел III, точка 1.г на оваа програма, ќе се врши врз основа на документација за издадени садници и по добиено известување од подрачните единици на Министерството за земјоделство, шумарство и водостопанство дека садниците се издадени на сопствениците на приватно земјиште и за Еколошката акција. 

Исплатата на средствата од дел III, точка 4 алинеја 1 и точка 6 алинеи 1, 2 и 3 на оваа програма, ќе се врши врз основа на склучени договори помеѓу Министерството за земјоделство, шумарство и водостопанство и Шумарскиот факултет-Скопје. 

Исплатата на средствата од дел III, точка 4 алинеја 2 ќе се врши со јавна набавка. 

Исплатата на средствата од дел III, точка 6 алинеја 4 на оваа програма, ќе се врши врз основа на донесени решенија од страна на министерот за земјоделство, шумарство и водостопанство. 

VI
Средствата од оваа програма се неповратни. 

VII
Доколку при реализација на оваа програма дојде до зголемување на обемот на мерките и активностите во одделни позиции, а другите мерки и активности делумно или воопшто не се реализираат во текот на годината, министерот за земјоделство, шумарство и водостопанство ќе изврши пренамена на средствата од една во друга позиција во рамките на вкупно расположивите средства. 

VIII

Оваа програма влегува во сила наредниот ден од денот на објавувањето во ,,Службен весник на Република Македонија". 

